
Efni: Umsögn um áform um breytingu á ýmsum lögum vegna gagnagrunns 

nemendaupplýsinga, mál nr. S-125/2025  

Samtök atvinnulífsins (samtökin) hafa tekið til umsagnar áform um breytingu á ýmsum lögum 

vegna gagnagrunns nemendaupplýsinga sem birt voru í samráðsgátt stjórnvalda 11. júlí sl. Með 

frumvarpinu er stefnt að því að aðlaga og styrkja lagaumhverfi að uppbyggingu gagnagrunns 

sem heldur miðlægt utan um skráningu upplýsinga um nemendur í leik-, grunn- og 

framhaldsskólum með það að markmiði að tryggja heildstæða yfirsýn yfir stöðu 

menntakerfisins alls og stöðu barna eða einstaka barns.  

Fram kemur í áformaskjali um málið að gagnagrunninum, Frigg, sé ætlað að verða nýr 

miðlægur stafrænn gagnagrunnur með upplýsingum um nemendur á einum stað. Gert er ráð 

fyrir að kostnaður vegna miðlæga gagnagrunnsins verði um 170 milljónir króna árið 2026 og 

felur kostnaðurinn í sér hugbúnaðarþróun, verkefnastjórnun (laun og launatengd gjöld), 

innleiðingu ásamt hýsingu, rekstur og hönnun gagnastrúktúrs. Kostnaður vegna 

hugbúnaðarþróunar á árinu 2027 er áætlaður 90 milljónir króna og árlegur rekstrarkostnaður 

þegar kerfið er komið í fulla notkun er áætlaður 70 milljónir króna. Samkvæmt áformaskjali 

hefur ekki  verið gert ráð fyrir þeim fjárhagsáhrifum sem kunna að leiða af frumvarpinu, hvorki 

í fjárlögum komandi árs né fjármálaáætlun ríkisstjórnarinnar. Né heldur er rými innan 

útgjaldaramma menntamálaráðuneytisins til þess að fjármagna verkefnið.  

Samtökin taka undir nauðsyn þess að samræmd skráning gagna tengdum hagsmunum barna 

og unglinga verði aukin og efld. Söfnun gagna úr skólakerfinu er enda lykilþáttur í 

rannsóknum og greiningum og forsenda þess að unnt sé að taka upplýstar ákvarðanir og móta 

framtíðarstefnu fyrir skólakerfið í heild sinni. Nauðsynlegt er að hægt sé að greina 

rauntímagögn úr menntakerfinu til þess að auka gæði og hagnýtingu við veitingu 

skólaþjónustu.  

Samtökin vilja aftur á móti benda á að hjá Miðstöð menntunar- og skólaþjónustu starfa hátt í 

sextíu starfsmenn. Með tilliti til yfirlýsts markmið ríkistjórnarinnar um hagræðingu í 

ríkisrekstri þykir samtökunum það skjóta skökku við að til standi að verja 260 milljónum 

króna umfram fjárheimildir í hugbúnaðarþróun á vegum hins opinbera árin 2026 og 2027 og 

síðan skapa árlega útgjaldaaukningu upp á 70 milljónir króna til framtíðar. Samtökin telja það 

blasa við að hið opinbera reyni að ná markmiði sínu um samræmda öflun og skráningu gagna 

í skólakerfinu með skilvirkari og hagkvæmari leiðum en eigin hugbúnaðarþróun. Í því 

samhengi vilja samtökin benda á þær fjölmörgu menntatæknilausnir sem þegar hafa verið 

þróaðar á einkamarkaði. Samtökin telja eðlilegt að hið opinbera kanni möguleika á að nýta 

þær hugbúnaðar- og tæknilausnir sem þegar eru til staðar og hægt væri að kaupa af þjónustu 

áður en hið opinbera fer sjálft í kostnaðarsama þróun á slíkri tækni. Samtökin ítreka að hið 

opinbera þarf ekki að vinna öll verk og ætti þvert á móti að einblína á grunnþjónustu frekar en 

þróun stafrænna lausna, sér í lagi lausna sem eru jafnvel þegar til staðar.  

 

Virðingarfyllst, 

f.h. Samtaka atvinnulífsins 

 

Lilja Hrund Lúðvíksdóttir 

  
 


